
降○上復命湯和等由海道進取福州偕廖永忠吳禎等

自明州〈邱寧波府〉嚴程乘風進舟不數日奄至城下圍其西南

水部三門一鼓克之守臣曲出遁○上出視圜丘　世子

從行　上因命左右導之遍歷農家觀其居處飲食器用

還謂之曰汝知農之勞乎夫農惟樹五穀身不離畎畆手

不釋耒耜終歲勤動不得休息其所居不過茅茨草榻所

服不過練裳布衣所飲食不過草根糲飯而國家經費皆

其所出故令汝知之凡一居處服用之閒必念農之勞取

之有制用之有節使之不苦于飢寒方盡爲上之道若復

加之以横歛則民不勝其苦矣故爲民上者不可不體下

情

　〈按書曰知稼穡之艱難乃逸則知小人之依此周公之所以則成王我　聖祖之訓太子脗合周公心法〉

上諭起居注詹同等國史直書善惡○癸丑李善長率文

武羣臣奉表勸進　上曰吾始卽王位不能拒勉從衆言

今卿等復勸卽帝位恐德薄不足以當尊善長等頓首復

請曰天生　聖哲本以爲民　殿下之卽王位天命已有

歸矣今又三四年若不正大位何以慰天下臣民之望上

固郤之明日善長等復請曰　殿下謙讓之德著于四方

感于神明願爲生民計早徇羣臣之請　上曰中原未平

軍旅未息吾意天下大定然後議此而卿等雲請不已此

--

此大事當勘酌禮儀而行不可草草越數日善長率禮官

以卽位禮儀進　上允之


 


 


 


 


 


 


 

皇明從信錄卷三〈終〉

